ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐՏԱՔԻՆ ԳՈՐԾԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


1. Ներկայիս իրավիճակը և իրավական ակտի ընդունման անհրաժեշտությունը

Ս.թ. դեկտեմբերի 14-15-ը Հայաստանում նախատեսվում է անցկացնել Դեպի ծով ելք չունեցող զարգացող երկրների նախարարական հանդիպում:
Հայաստանի՝ որպես դեպի ծով ելք չունեցող զարգացող երկրի համար, կենսական նշանակություն ունի համաշխարհային շուկաների հասանելիությունը տրանսպորտային ենթակառուցվածքների զարգացման միջոցով: Միջազգային առևտրի, գործարար և ներդրումային միջավայրի խթանմանը, արտահանվող ապրանքատեսականու միջազգային մրցունակության բարձրացմանը, բեռնափոխադրումային ծախսերի կրճատմանը, ներկրումների և արտահանումների հարաբերակցության՝ հօգուտ արտահանումների փոփոխման ուղղված քայլերի իրականացումն առաջնահերթություն է Հայաստանի համար: 
[bookmark: _GoBack]Արտաքին գործերի նախարարության կողմից առաջարկված միջոցառման խորագիրը՝ ներառական և հավասարազոր փոխկապակցվածության ապահովումը, կենսական նշանակություն ունի ոչ միայն Հայաստանի, այլև այլ տարածաշրջանների մի շարք երկրների համար՝ ներկայիս աշխարհաքաղաքական զարգացումներով պայմանավորված, գլոբալ փոխկապակցվածության անհրաժեշտությամբ:  
Տարածաշրջանային հանդիպումը լավ հնարավորություն է Խաղաղության խաչմերուկի հայեցակարգը միջազգային հանրությանը ներկայացնելու և Հարավային Կովկասում տրասնպորտային ենթակառուցվածքները պետությունների ինքնիշխանության, տարածքային ամբողջականության, հավասարության և իրավազորության հիման վրա ապաշրջափակելու հայկական կողմի մոտեցումներն առաջ մղելու համար: 
Արտաքին գործերի նախարարության գրություններում նշվել է, որ նման մակարդակի հանդիպման կազմակերպումը ենթադրում է լուրջ ֆինասնական պարտավորություններ: Միաժամանակ, հաշվի առնելով վերոհիշյալ միջոցառման կազմակերպումից բխող հնարավորությունները ՀՀ արտաքին քաղաքական առաջնայնությունների առաջմղման առումով՝ Հայաստանի կողմից ստանձնվող ֆինանսական պարտավորությունները Արտաքին գործերի նախարարության կողմից գնահատվում են արդարացված:  
Արտաքին գործերի նախարարությունը՝ իր ս.թ. նոյեմբերի 15-ի թիվ 1114/60548-23 գրությամբ ներկայացրել էր միջոցառման անցկացման ծախսերի նախագիծ 302,880.8 հազար դրամի չափով: Այս պահի դրությամբ՝ կապված հրավիրյալ երկրների պատվիրակությունների և դրանց անդամների քանակի, ինչպես նաև միջոցառման տեխնիկական սպասարկման որոշակի ճշգրտումների արդյունքում՝ նախահաշվի գումարները ենթարկվել են փոփոխության: 
Արդյունքում Հայաստանում կայանալիք Դեպի ծով ելք չունեցող զարգացող երկրների նախարարական հանդիպման ընդհանուր ծախսերը կազմելու է շուրջ 219,785.0 հազար դրամ:
Հայաստանի Հանրապետության 2023 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու և Հայաստանի Հանրապետության արտաքին գործերի նախարարությանը գումար հատկացնելու մասին կառավարության որոշման նախագիծը  ներկայացվում է մասնակի՝ 120,000.0 հազար դրամի չափով, իսկ նախահաշվի մնացած ծախսերը կիրականացվեն արտաքին գործերի նախարարության տարբեր ծրագրերում առկա տնտեսված միջոցների հաշվին:
Միևնույն ժամանակ նշենք, որ Վարչապետի աշխատակազմը՝ իր 2023թ. մայիսի 5-ի թիվ 02/06.5/15327-2023, հուլիսի 17-ի թիվ 02/06.5/24397-2023 և հոկտեմբերի 10-ի 02/06.5/34966-2023 գրություններով ցուցում է տվել ընթացք տալ վերոնշյալ միջոցառման կազմակերպման աշխատանքներին: 

2. Ակնկալվող արդյունքը
Հայաստանի կողմից նման նշանակության միջոցառման հյուրընկալումը մեծապես կնպաստի միջազգային ասպարեզում, մասնավորապես՝ Դեպի ծով ելք չունեցող զարգացող երկրների խմբում Հայաստանի հեղինակության բարձրացմանը: Վերջինս, իր հերթին,  կարևորվում է 2024թ. դեկտեմբերին ակնկալվող խմբի նախագահի ընտրությունների համատեքստում: Միջազգային հանդիպման հյուրընկալումը նաև լուրջ նախադրյալներ է ստեղծում միջազգային կառույցներում փոխկապակցվածության խթանման և տրանսպորտային ենթակառուցվածքների զարգացման օրակարգում Հայաստանի տեսանելիության բարձրացման համար:

3. Նախագծի մշակման գործընթացում ներգրավված ինստիտուտները և անձինք
Նախագիծը կազմվել է ՀՀ արտաքին գործերի նախարարության կողմից:

4. Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
Նախագծի ընդունմամբ պետական բյուջեում ծախսերը կավելանան նախագծում նշված գումարի չափով:

5.Կապը ռազմավարական փաստաթղթերի հետ.  
Որոշման նախագծի ընդունումը բխում է Հայաստանի վերափոխման՝ մինչև 2050թ. ռազմավարության 12-րդ (Աշխարհի հետ կապված Հայաստան) և 16-րդ մեգանպատակների (Ճանաչված, հարգված և հյուրընկալ Հայաստան) իրագործմանն ուղղված գործողությունների, Կառավարության 2021-2026թթ․ ծրագրի 1-ին գլխի (Անվտանգություն և արտաքին քաղաքականություն) «Տարածաշրջանային կայուն միջավայրի ձևավորումը և տարածաշրջանային ենթակառուցվածքների ապաշրջափակումը» ենթագլխի, ինչպես նաև՝ ՀՀ վարչապետի կողմից ներկայացված, «Խաղաղության խաչմերուկ» հայեցակարգի կենսագործման և այլ ռազմավարական փաստաթղթերի պահանջների կատարման անհրաժեշտությունից: 
